
			Aos meus mestres: miña nai e meu pai, 
acubillo eterno e patria emocional.
A Lino Braxe, referente ético e poético.
Buscareite, por sempre, en cada un dos teus versos 
e naqueles teatros nos que eu habite.

		

	
		
			«La pena inmensa de los años de pérdida, del desarraigo y del peregrinar para nosotros españoles del exilio, y la inmensa alegría de comprobar una vez más, que en el dolor y en tierras lejanas puede surgir una flor maravillosa y trágica, que aún en otra lengua se alimentó siempre con la savia de su pueblo. Esa eres tú, María; tu presencia en la escena española será como un fuerte viento purificador».

			RAFAEL ALBERTI

		

	
		
			MARÍA CASARES:
TEATRO E IDENTIDADE
FRONTE AO ESPELLO

			Sabela Hermida é, sen dúbida, a máxima autoridade intelectual e académica sobre María Casares en Galicia e unha das máis destacadas investigadoras no plano europeo e internacional sobre a figura da nosa actriz galega. No ano 2013 a Universidade Rey Juan Carlos recibía, na Facultade de Ciencias do Turismo, a través do Departamento de Ciencias da Educación, a Linguaxe, a Cultura e as Artes, a tese de doutoramento titulada Desarrollo artístico de María Casares dentro del marco existencialista francés, un traballo académico en que a «doutora» con todas as letras, Sabela Hermida Mondelo, leva a cabo, como ben recoñece o profesor Carlos Roldán, director da tese, un estudo que constitúe un auténtico fito como punto de inflexión na pescuda das relacións entre as artes escénicas e a filosofía, «campo moi aberto e fecundo nas prácticas teatrais en Europa e Latinoamérica».

			A tese de doutoramento de Sabela Hermida, sobre a que se proxecta, en perfecta «forma», o presente libro, é, no fin de contas, unha análise novidosa, de gran profundidade exploratoria, que recolle –segue a recoñecer o profesor Roldán– «unha mirada filosófica á arte dramática do exilio español en Francia, e unha mirada escenolóxica á importante corrente filosófica do existencialismo a través das artes escénicas». E para levar a cabo esta avanzada análise que relaciona, con grande erudición e intelixencia interpretativa, as relacións entre o pensamento e a arte dramática, Sabela Hermida fixa o seu estudo sobre María Casares, magnífica e inmellorábel referencia que une unha poética teatral propia no plano persoal e creativo –unha das máis grandes actrices de todos os tempos– á corrente do pensamento existencialista francés, encarnado e interiorizado, «sentido» e «vivido» –teatro, vida e paixón– ao par de Albert Camus.

			O escritor Javier Villán, coñecedor do resultado final do traballo de tese, tan preciso e rigoroso, de Sabela Hermida, non dubidou en declarar que o texto da nosa autora debería ser levado ao público en forma de libro, e que este, unha vez coñecido e recoñecido, acabaría sendo «imprescindíbel na bibliografía de María Casares, Albert Camus, o teatro e o existencialismo». E así vai ser talmente. O presente libro, María Casares fronte ao espello, explora, dende a perspectiva vital e artística da actriz, a súa «poética» teatral, ligada, tanto nun plano ético como nunha vertente estética, á filosofía existencialista. E Sabela Hermida demostra que existe un método interpretativo da actriz –un modo ou oficio de vivir o teatro– xunto cunha temática formal e expresiva que fai propia, e que conecta co compromiso vital e social inherente aos principios do teatro existencialista: vangarda literaria e artística que María Casares incorpora como actriz e como muller, tamén nun plano intelectual, e que lle vén dada, en boa maneira, pola súa relación, principalmente con Albert Camus, compañeiro insubstituíbel no destino da paixón vital, mais tamén con Jean-Paul Sartre, a quen admiraba en primeira instancia na súa dimensión filosófica. E non en van protagonizou a nosa actriz obras teatrais tan significativas de Camus como Le Malentendu, Les Justes e L’État de Siège, e, no caso de Sartre, Le Diable et le Bon Dieu, un texto teatral que o propio autor consideraba unha nova versión dunha obra dramática anterior, Les Mains sales, teatro existencialista e compromiso político en estado puro.

			É María Casares fronte ao espello unha obra de carácter ensaístico e de investigación biográfico-histórica que ilumina aspectos da artista coruñesa pouco ou nada coñecidos. O feito de ser a autora, Sabela Hermida, ela mesma, recoñecida actriz, ademais de licenciada en Filosofía cun mestrado en Artes Escénicas: Teatro, Música e Danza, confírelle á presente obra un interese e unha autoridade versada e intelectual pouco frecuentes. A figura de María Casares é para a autora, polo tanto, unha referencia inmediata e unha realidade próxima, consubstancial e, en certa maneira, familiar. Sobre ela ten pronunciado diversas conferencias e participado en diferentes actividades e coloquios organizados pola Asociación de Actores e Actrices de Galicia, incluídas múltiples colaboracións en medios de prensa escrita e revistas especializadas, levando igualmente a personalidade de María Casares a congresos e actos de ámbito institucional. Mais tamén dende a palabra escénica e a interpretación teatral Sabela Hermida ten traballado coa figura «viva» de María Casares: como protagonista no espectáculo poético-musical A poesía de María, dirixido por Lino Braxe e estreado na Casa Museo Casares Quiroga da Coruña, e como protagonista da obra de teatro Política Sentimental. El Encuentro Necesario entre María Casares y Albert Camus, da autoría de Javier Villán e, con dirección de David de Loaysa, estreada no Teatro Guindalera de Madrid.

			Na presente obra, en definitiva, Sabela Hermida sitúa a María Casares como icona do existencialismo francés, e é ben certo que a actriz, ademais da relación íntima mantida con Camus, foi querida e especialmente admirada por Sartre, Simone de Beauvoir e Merleau-Ponty, por citarmos tres nomes en certa maneira consabidos; mais tamén foi moi apreciada e estimada por poetas, escritores e artistas como Michel Leiris, Antonin Artaud, Jean Genet, Paul Claudel, Claude Roy, René Char, Roland Barthes, Pablo Picasso, Jean Gillibert, Rafael Alberti, Guy Dumur e René Jeanne, entre outros. Todos eles rostros e voces literarias moi amadas.

			Sabela Hermida, con este libro que agora ve felizmente a luz, deixa fixada para sempre, paralela ao compromiso republicano e antifascista da actriz, a galeguidade sentimental, simbólica e material que, enraizada no seu ser, formou parte indisolúbel de María Casares, da súa vontade e da súa intelixencia. Cando ela escribe o que escribe, en idioma galego, en Buenos Aires, en agradecemento vibrante aos seus paisanos e compatriotas, sabe moi ben o que quere expresar: «Un saúdo agarimoso a unha Galiza que atopo a milleiros de légoas do Miño». E que sentiría a nosa actriz ao escoitar as palabras pronunciadas para ela polo deputado na República e membro do Consello de Galicia, Ramón Suárez Picallo? «Para ti, María Casares, nosa irmán en Galicia e no amor á liberdade, en homenaxe a ti, en sinal de admiración por ti (…), artista xenial na nobre arte teatral, instrumento precioso de cultura e de emoción populares; e que ocupas un posto de primeira entre as primeiras do mundo. Porque vemos na tua groria e na eisaltación da tua persoa, a eisaltación i a grorificación da nosa Patria Galega».

			Co presente libro fica probada, de maneira definitiva, a galeguidade, tamén «política» no fondo do seu corazón e do seu cerebro (podo dar fe), de María Casares. Velaí. Sabela Hermida dá conta, a través das palabras escritas pola propia Virxinia Pereira, do encontro mantido entre ela, viúva de Castelao, e a actriz en Buenos Aires: «A emoción que Maruxa Casares (sic) e mais eu sentimos co noso encontro foi algo difícil de se espricar. A primeira visita da súa chegada a Bos Aires foi para min, e bicándome i abrazándome forte non atinaba a me decir palabra».

			Chegaba María Casares á capital arxentina e o primeiro e desexado encontro que mantiña era coa viúva de Castelao. E a emoción sentida naquel intre irrepetíbel impedíalle articular palabra. Eu lembro a María Casares –corría o ano 1988– falándome en París daquel Castelao que, xunto con Alexandre Bóveda, en tempos extremos, preparaba a alianza do Partido Galeguista coa Izquierda Republicana de Azaña, organización esta en que se integrara o Partido Republicano Gallego de Casares Quiroga. Había que aprobar, por riba de todo, o Estatuto de Galicia, e organizarse fronte á violencia do fascismo que estaba ás portas. Mais ese «conto triste» agora non toca.

			Agora toca celebrarmos e lermos este excelente libro de Sabela Hermida sobre a grande actriz galega. A autora desta obra tráenos nas súas páxinas unha María Casares que chega a rozar mesmo a nosa pel ata provocar, fisicamente, unha forma de reencontro feliz e de conmoción lectora. Estamos diante da María Casares que Rafael Alberti, en letra de canción, denominou «la gran María» (…), «esa francesa, esa galaica-portuguesa». A María Casares –lembrábao non hai moito Juan Pedro Quiñonero– que todos os Días de Galicia, os 25 de xullo, lía na radio francesa, en lingua galega, poemas de Rosalía de Castro, Curros Enríquez e Eduardo Pondal, entre outros. A María Casares admirada e celebrada por Luis Seoane, Eduardo Blanco Amor, Rafael Dieste ou Ramón de Valenzuela, entre outros exiliados republicanos e nacionalistas galegos.

			Benzóns todas a Sabela Hermida polo seu traballo de investigación, pola súa paixón e razón «casariana», polo seu texto suxestivo e alumeante. Como dicía Robert Louis Stevenson, «en todo aquilo susceptíbel de recibir o nome de lectura, o proceso ten que ser absorbente e voluptuoso». E así debe ser a lectura da presente obra. O dobre e paradoxal deber dun libro, afirmaba o escritor e editor Hubert Nyssen, consiste en facerse esquecer como obxecto e imporse definitivamente como suxeito. E iso é o que acontecerá con este libro sobre María Casares. Temos entre as nosas mans un excelente obxecto, sen dúbida –parabéns para a casa editora–, mais este acabará por ser, para as lectoras e os lectores, un extraordinario suxeito –con María Casares fronte ao espello– de vida, cultura e coñecemento.

			Miguel Anxo Fernán Vello
Carballo, 3 de maio de 2022

			María Casares fotografada polo Studio Harcourt en 1944.

		

	
		
			PRESENTACIÓN

			María Casares xorde como actriz reflectida no espello do seu camerino do Théâtre des Mathurins cando estaba a punto de debutar como protagonista na montaxe francesa da obra de John Millington Sygne, Deirdre des Doleurs; aínda non cumprira os vinte anos. Malia que dende o seu nacemento xorden factores e casualidades/causalidades que semellan destinar a pequena Vitola1 ao oficio da interpretación. A partir deste momento é cando María Casares se fai consciente do grande acontecemento, o de dedicar radicalmente a súa vida á arte dramática, cunha entrega case metafísica. Así a meniña galega, coa súa mirada de océano Atlántico, acabará por se converter nunha actriz universal, icona do existencialismo e da II República Española.

			O mes de novembro foi moi significativo e simbólico no devir existencial de María Victoria Casares Pérez, xa que marca o comezo e o final da súa vida, pero tamén é o mes en que se inicia na condición de exiliada en París e o mes en que, uns anos despois e na mesma cidade, renace convertida para sempre na actriz Maria Casarès.

			A experiencia do exilio, que a marca con fondura durante toda a súa existencia, concédelle a condición de apátrida ata a morte de Franco. Será daquela cando decide, como acto simbólico e en homenaxe ao país de acollida, casar co actor André Schlesser no ano 1978, que foi a maneira de obter a cidadanía francesa e, en consecuencia, a dobre nacionalidade. Este sentimento de desterro fai que a actriz atope no teatro a súa patria atemporal, eterna e indestrutible. María Casares universalízase na experiencia do exilio e da arte dramática, de maneira que pasa á historia como unha das grandes tráxicas contemporáneas, aínda que no seu país de orixe foi unha das grandes silenciadas.

			Con motivo da publicación das súas memorias traducidas ao castelán, Residente privilexiada (Résidente privilégiée), manifestáballe a Esther Ferrer2 que lle faltaba por escribir o «xemelgo» desta súa autobiografía, que sería unha retrospectiva vital contada dende a experiencia teatral e dende o seu «eu» de actriz, pero á fin non puido ser, xa que a morte se adiantou. Preténdese con este libro, na medida do posible, reparar as eivas que lle impediron a María Casares proxectar a súa vontade literaria, que non é outra cousa que aproximarnos a ese «xemelgo» que nunca lle foi posible escribir.

			Aínda que, como acabo de dicir, María Casares non chegou a escribir un libro onde expuxese a súa concepción da teoría dramática e do método interpretativo, influenciado claramente pola filosofía existencialista, ao ler e analizar as súas múltiples declaracións, escritos e reflexións, así como as críticas e declaracións existentes do seu quefacer como actriz, podemos concluír que a dimensión do legado artístico-filosófico de María Casares é dunha importancia sobresaliente para o teatro do século XX, moi especialmente para o teatro español do exilio.

			
			
				
					1 Vitola é un hipocorístico de María Victoria Casares utilizado pola súa familia e amizades cando era pequena na súa Galicia natal.

				

				
					2 «María Casares en busca de la plenitud», entrevista publicada na revista En Persona, núm. 442, 9-15/V/1981.

				

			

		

	
		
			PRIMEIRAS CONSIDERACIÓNS

			María Casares ten sido considerada, e con razón, unha das grandes tráxicas do teatro francés. A súa traxectoria está sustentada por multitude de éxitos teatrais, así como polo seu protagonismo nas películas máis representativas do cine francés da época, carreira pola cal foi galardoada coas máis excelsas distincións tanto no seu país de orixe coma no de adopción, xa que ten conseguido títulos como a francesa Ordre national de la Légion d’honneur, a española Medalla al Mérito de Bellas Artes ou a galega Medalla Castelao, que recollera no seu nome Miguel Anxo Fernán Vello, entre outros recoñecementos. Como é ben sabido, tamén os Premios de Teatro de Galicia, que tiveron como impulsor fundamental a Lino Braxe, levan o seu nome dende o ano da súa creación en 1997.

			A transcendencia social, política e cultural alcanzada por María Casares comeza, para ben e para mal, marcada pola condición de filla de Santiago Casares Quiroga. A actriz, denantes do exilio, viviu unha infancia privilexiada, tanto pola formación coma polo ambiente cultural, xa que en Madrid, durante o tempo da II República, relacionouse coa elite artística, política e cultural do momento. Estes privilexios da infancia, engadidos á responsabilidade que lle correspondera dende moi noviña, que era a de defender a dignidade dos valores paternos no exilio, condicionárona a poñerse ao lado das vangardas ideolóxicas, artísticas e culturais da Francia que a acolleu.

			Cartel da X edición dos Premios María Casares.

			Dende o comenzo da súa carreira profesional en París, María Casares convértese no símbolo do exilio e da República española, por ser defensora e continuadora dos valores éticos e políticos de seu pai. Tamén se constituíu en referente para a corrente existencialista francesa, xa que, cronoloxicamente, os seus inicios teatrais coinciden coa expansión do chamado teatro existencialista. Certas características que definen a actriz, as que especificaremos con posterioridade, convértena en vehículo artístico para espallar o legado filosófico da dita corrente, onde destacan os seus papeis protagonistas nas obras Le Malentendu, Les Justes e L’État de Siège, de Albert Camus, ou Le Diable et le Bon Dieu, de Jean-Paul Sartre.

			A perspectiva existencialista de María Casares está moi presente na súa concepción do texto dramático e da interpretación. Hai factores no seu quefacer teatral que, aínda antes de coñecer o significado do existencialismo, fanlle compartir as teses fundamentais desta corrente filosófica. O existencialismo, en toda a súa significación, foille transmitido principalmente por Albert Camus, sen imposicións nin maxistralidades teóricas, senón que foi unha aprendizaxe dende a propia experiencia vital, dende a acción cotiá e dende a permanente formación, xa que, segundo as palabras da actriz, Camus supuxo o relevo no sentido afectivo e formativo cando quedou orfa de pai, aínda moi nova, no ano 1950.

			María Casares conta cunha concepción vitalista e existencialista do teatro. Teatro e vida crean unha unidade indivisible, son a mesma cousa, segundo ela mesma ten manifestado. Sen experiencia vital non existe o teatro e sen teatro, para María Casares, a vida non ten sentido. O teatro é un microuniverso onde se proxecta a vida perante os ollos dos espectadores, presentándoa ante os mesmos que somos ou o que poderiamos chegar a ser.

			A través do teatro prodúcese unha dobre representación: a escénica e a humana. Dende a escenificación artística xorde unha determinada liña ideolóxica que se instala no seo da propia realidade humana. Esta dobre capacidade con que conta o feito teatral ten a súa concreta correspondencia na personalidade da actriz María Casares, quen tamén tivo que cumprir, ao longo da súa vida, unha dobre función representativa: a artística e a política. Desta maneira converteuse nunha sorte de símbolo para gran parte da elite intelectual daquel momento. Isto acontece por certas características que concorren na actriz. Primeiro, como xa adiantamos, por ser filla de Santiago Casares Quiroga e, ademais, pola súa condición de artista exiliada en Francia, o que a obriga, dende moi nova, a asumir un compromiso ético semellante ao compromiso de seu pai e doutros moitos compatriotas, que a ela lle corresponde defender a través da representación teatral. Ese compromiso non é outro que manter con dignidade a presenza da República no exilio.

			Co paso dos anos, a figura de María Casares, debido á personalidade que ela mesmo foi forxando, aos principios éticos contraídos co seu país, cos exiliados, coa defensa da liberdade e da democracia, xunto ao acrecentado éxito como actriz universal, acaba configurándose como icona artística e política en Francia e, dende Francia, en moitas outras partes do mundo. Grazas ás xiras por América do Sur, que comenzan no ano 1957 co Théâtre National Populaire (TNP), podemos comprobar a transcendencia artística e política que acada para os seus compatriotas exiliados do outro lado do océano, moi especialmente para a intelectualidade galeguista residente en Buenos Aires, relacións coas que se potencia o seu compromiso co sentimento de galeguidade.

		

	
		
			MARÍA CASARES
NA ARTE DRAMÁTICA

			Inicios e destino teatral

			María Casares de pequena, polo menos coa consciencia necesaria, non tiña pensado ser actriz senón que, como conta na súa autobiografía Residente privilexiada3, prentendía ser médica ou posiblemente bailarina. En todo caso a súa chegada á arte dramática produciuse de maneira inesperada, malia que dende idade moi temperá xa contou con condicionantes (casualidades/causalidades) que foron forxando o seu destino teatral.

			A súa primeira etapa formativa tivo lugar na Coruña, na residencia familiar da rúa Panaderas4, onde, coa axuda dun mestre particular, foi seu pai quen se ocupou deste período formativo. Ademais de aprenderlle as primeiras letras e palabras, iniciouna nas artes, xa que lle descubriu as excelencias musicais e poéticas: Mozart, Bach, Beethoven, Schumann, Debussy ou Falla escoitábanse constantemente na residencia familiar. Rosalía de Castro, Curros Enríquez, Juan de la Cruz, Rubén Darío, Valle-Inclán, Teresa de Ávila, Calderón, Bécquer ou Juan Ramón Jiménez entre outros eran os poetas e as poetas da preferencia paterna.

			Casares Quiroga fixo engadir un piso máis á casa da rúa Panaderas, o terceiro, para dedicarllo á súa filla, onde mandou construír unha tarima dende onde a nena se iniciou na declamación, actividade que xamais deixaría de ser da súa preferencia. Na Coruña, cando tiña cinco anos entrou no Colegio Francés, onde concluíu a plena aprendizaxe da lectoescritura e acadou coñecementos de urbanidade, de cine e rudimentos de lingua francesa. Cre ela lembrar que tamén estudou nocións de cálculo e, sen poder aseguralo, algo de catecismo. O que si recorda, sobre todo, da súa estancia neste colexio son as clases de declamación, onde os alumnos dicían romances e outras poesías.

			María Casares cunha boneca. [Fonte: Arquivo Casa Museo Casares Quiroga.]

			Como acabamos de expor, aínda que a educación de María Casares nesta etapa era maioritariamente responsabilidade de seu pai, foi súa nai, Gloria Pérez, quen ademais de incitala ao amor, respecto e admiración polas ensinanzas paternas, tamén contribuíu en gran medida a fomentar a súa imaxinación, polas horas que investiu en lerlle e contarlle multitude de contos. Da súa nai recorda que, a pesar de non ser unha persoa cultísima, era muller refinada, intelixente, artista e adornada de meiguice. Foi precisamente esta muller quen xerou os máis determinantes factores que conduciron a María Casares, de maneira irremediable, á condición de actriz.

			Desta primeira infancia cabe destacar as súas vivencias en Pazo do Río e, posteriormente, Pazo Villa Galicia, en Montrove. Xa de nena tiña unha imaxinación privilexiada, imaxinación que potenciou e desenvolveu na relación cos fillos dos traballadores nestas residencias de verán. Tiña a seguridade de que dous trasnos a protexían e fantaseaba con meigas e outras supersticións propias do lugar. En Montrove e no seu paraíso da infancia, a praia de Bastiagueiro, entrou en plenitude na interacción coa natureza, vivencia que a marcou de por vida e lle foi modelando o carácter. Aquí nace o auténtico sentido etopeico da súa «galeguidade», que a actriz define da seguinte maneira:

			María Casares no colo da nai, Gloria Pérez. [Fonte: Arquivo Casa Museo Casares Quiroga.]

			«As fadas que presidiron o meu nacemento, a educación recibida, a miña curta existencia nas doces terras galegas batidas polo mar Atlántico, dotáronme dalgúns tesouros. Unha saúde de ferro, o sentido do abalo das estacións, o gusto pola natureza e, por tanto, do natural, o poder de concentración, a imaxinación, un interese apaixonado polo corazón humano, a atracción polo misterio, a procura de universos poéticos, o noxo pola vulgaridade onde queira que se encontre, as riquezas da soidade, un carácter forte, a xenerosidade, a auto-esixencia, o amor por aqueles que me fixeron, o orgullo polo que me deran, a familiaridade cos textos, os rituais, a música, o espectáculo teatral, un coñecemento da vida pública, das mareas humanas, das vaidades da gloria; e, sobre todo, o sentido do sagrado, unha aceptación viva, fonda e vehemente perante a vida e a morte, e un esbozo dun desexo por alcanzar unha e outra, tratando de buscarlles ou darlles un sentido»5.

			Cando a familia se traslada a Madrid, seu pai, moi a pesar seu, ten que roubarlle moito tempo á relación coa filla, tanto no aspecto educativo coma no aspecto persoal, por mor dos seus novos compromisos políticos, cada vez máis importantes e que o engulían totalmente. A familia Casares Pérez comeza a relacionarse con boa parte da alta sociedade, coa burguesía culta e cos intelectuais e artistas da época. Desta etapa cabe destacar que era a primeira vez que tomaba conciencia de ser filla de quen era, xa que, como lembra na súa autobiografía, foi en Madrid onde tomou consciencia de que sempre debería respectar a figura de seu pai e a súa significación no ámbito da II República.

			A nena Vitola viviu o seu traslado a Madrid coma se fose un primeiro exilio, un exilio emocional, xa que se sentía absolutamente afastada do seu ámbito natural, que era Galicia. De tal maneira que é neste transterro onde toma consciencia real da súa galeguidade, da pertenza profunda ao seu terruño, sentimento que se acrecentaría coa experiencia do exilio e que se potencia exponencialmente no reencontro cos seus compatriotas galeguistas exiliados en América do Sur nos anos cincuenta. Con todo, nesta etapa da segunda infancia en Madrid, o que sen dúbida marcará un punto fundamental na súa formación e desenvolvemento persoal foi asistir ao Instituto Escuela, lugar que sempre destacou como brillante polo seu sistema educativo. María Casares acudiu durante os cinco anos da República a este centro de ensino, cuxo profesorado estaba constituído pola elite intelectual do momento e onde tamén a maioría dos seus compañeiros eran fillos de intelectuais e políticos. No Instituto Escuela non existían exames, inculcábase o gusto pola cultura en xeral, pola poesía, pola música, polas ciencias así como polas artes escénicas e polo deporte. Programábanse viaxes con finalidade cultural tanto dentro como fóra de España, ademais de fomentar nas relacións humanas a fraternidade, a igualdade entrambos os sexos, a disciplina e o espírito crítico. Neste colexio María Casares sorprendía a profesores e compañeiros cos seus recitais de poesía, onde destacaba como actitude a súa extrema timidez, xa que saía ao estrado nun estado de nerviosismo místico que ela mesma chegou a definir como trac.

			[image: ]

			María Casares cos pais, irmá, a súa coidadora Susita, Gerardo Abad, Manuel Iglesias Corral, Julio Wonenburguer, Juan González Rodriguez e Manuel Lugrís, entre outros amigos e familiares. [Fonte: Arquivo Casa Museo Casares Quiroga.]

			A primeira interpretación teatral fíxoa tamén no marco do Instituto Escuela, no papel de La Vieja da obra de Jacinto Benavente El príncipe que todo lo aprendió en los libros, que fora dirixida por Rafael Alberti. Tamén hai constancia da súa participación en Danza ritual de fuego, de Manuel de Falla e en La Pájara Pinta, de Rafael Alberti, montaxe que dirixiran Ángeles Gasset e Jimena Menéndez Pidal. Outra incursión teatral, desta etapa infantil en Madrid, foi na casa de Isabel de Palencia, onde interpretou dúas personaxes: a primeira na peza dramática La mujer que no conoció el amor, da obra Diálogos con el dolor, da propia Isabel de Palencia, e a segunda nun Romancillo de ciego. Entre os invitados á representación pódese destacar a presenza de García Lorca e Ramón M.ª del Valle-Inclán, autores de quen, con posterioridade á desaparición de ambos, protagonizaría moitas das súas obras. Segundo nos conta a propia María Casares, ao final das citadas representacións, Lorca e Valle-Inclán gabáronlle a Gloria Pérez os dotes interpretativos da súa filla. En todo caso, a entrega de María Casares ao teatro foi posterior, xa que se foi xestando, pouco a pouco, dende aquilo que lle movera o interese nunha idade moi temperá: a expresión poética.

			Do estalido da Guerra Civil hai que destacar un acontecemento que marcará a personalidade de María Casares e a súa empatía para cos seres humanos cando aínda era unha nena: cando lles pide aos seus proxenitores que lle permitan participar como voluntaria, canda a súa nai, no Hospital Oftálmico de Madrid, que se convertera en hospital de urxencia para atender os feridos do bando republicano. Con esta dura experiencia aprendeu a potenciar a empatía e a solidaridade, así como a naturalizar a dor, o sufrimento e a morte. Despois de tres desmaios, debido á crueza dos feitos presenciados, Casares Quiroga decide poñerlle fin a esta experiencia tan impropia para unha nena da súa idade e comeza a preparar o exilio para a súa familia, namentres el permanece en España loitando como simple miliciano. As consecuencias da guerra aínda foron moito máis crueis para a súa irmá paterna, Esther Casares Quiroga6, encarcerada na prisión Provincial da Coruña, onde permanece case toda a Guerra Civil, para pasar a vivir en réxime de liberdade vixiada xunto á súa filla, María Esther Varela Quiroga7, dende agosto de 1939 ata o ano 1955, cando conseguen exiliarse en México, onde as esperaba Enrique Varela dende o final da contenda. No ano 1968, grazas á xira mundial da reposición de Á la recherche de don Juan, de Maurice Béjart, María Casares reencóntrase en México coa súa irmá e a súa sobriña. Poucos meses despois, o 15 de xaneiro de 1969, fina Esther Casares Quiroga.

			A nena Vitola encamíñase cara ao exilio con tres fundamentos básicos sobre os que sostén a súa vida e que se converteron en guía no seu proceder existencial: a experiencia como enfermeira adolescente no Hospital Oftálmico, a educación e o amor recibido polos seus pais e os anos de formación no Instituto Escuela.

			María Casares e mais súa nai viaxan de Madrid a Barcelona e, en poucas semanas, xunto a Enrique López Tolentino8, coa axuda do alcalde dunha aldea francesa lindante con España, monsieur Cassamedon, emprenden viaxe cara ao exilio en París, onde chegan o 20 de novembro de 1936. María Casares está a punto de facer os 14 anos. Ao pouco de chegaren ao exilio, foron presentadas por Cassamedon ao matrimonio de artistas Colonna-Romano/Alcover, ela actriz da Comédie-Française e el actor de éxito en Francia, aínda que de orixe española. Moi pronto forxaron unha profunda amizade con esta parella, quen anima a María Casares, de maneira moi convincente, a se dedicar á interpretación, que resultou ser a decisión máis importante para a súa vida. Esta decisión fíxose firme ao termo dunha cea na casa da mencionada parella amiga, cando lle pediron que recitase un poema, Romance de Don Rodrigo. Tremendo e chorosa comezou a declamar coa súa acostumada intensidade e descontrol nervioso. Colonna-Romano, a partir dese momento, decidiu prepararala para o exame de ingreso do Conservatorio de París, despois de que María Casares lle dese un si á súa nai, sen saber moi ben por que o facía, á pregunta de se lle parecía ben dedicarse ao teatro.

			A esta experiencia xúntase o feito de que unha das súas primeiras presenzas nun teatro en París foi no Théâtre des Mathurins, para presenciar a posta en escena de L'École de la médisance, que protagonizaba Marcel Herrand. Cando contemplou aquela interpretación, María Casares quedou engaiolada e confesoulle á súa nai que se algún día se dedicase ao teatro gustaríalle debutar como actriz nese mesmo escenario, cousa que finalmente aconteceu.

			A partir deste momento viñeron os anos de intensa preparación para o seu ingreso no Conservatorio de París. Os primeiros textos seleccionados por Colonna-Romano, quizais sen moito acerto en canto a adecuación ás características e á idade de María, foron tomados de Le Jeu de l'amour et du hasard e Iphigénie, de Racine. De feito, neste primeiro intento de ingreso no Conservatorio, María Casares obtivo como resultado o rexeitamento unánime do xurado dado o seu mal francés, aínda que por mor dos contactos de Colonna-Romano se lle permitiu asistir como oínte ás clases de interpretación que impartía Louis Jouvet. Este, coa aquiescencia de Casares Quiroga, tomou a acertada decisión de a matricular, para que aprendese correctamente o francés, no Institut de Formation en Langues Vivantes de París con monsieur Theron, docencia que se intensificaría cunhas clases particulares co mesmo profesor e a muller deste. Durante a preparación para o segundo intento de acceso ao Conservatorio, París é ocupada polos alemáns, o que a obrigaría a fuxir a Bordeos acompañada por súa nai, namentres seu pai, Santiago Casares Quiroga, volve exiliarse en Londres, o que tampouco facilitou a posibilidade de superar con éxito o novo intento de ingreso no Conservatorio. Ante o novo fracaso tivo que conformarse coa admisión como alumna oficial nas clases de dicción de René Simon, un dos seus grandes mestres de interpretación, de quen tamén recibiría clases particulares, ademais de asistir como alumna oínte ás clases de interpretación de Georges Le Roy, malia que ese ano fora substituído pola súa esposa, Jeanne Delvair. Ao cabo, no terceiro intento, no ano 1941, conseguiu entrar como alumna oficial no Conservatorio. No exame final do único curso que permaneceu como alumna nese centro formativo, proposta pola súa profesora Béatrix Dussane, consegue un accésit na modalidade de traxedia e un segundo premio en comedia. Foi intensamente ovacionada polo público, gran parte do cal protestou, xa que consideraba que o seu traballo era merecedor dos primeiros premios, aínda que ela asumía como acertada a decisión do xurado, porque aínda non se cría preparada para debutar como actriz e sentía a necesidade de atrasar o grande acontecemento, ese que a levaría a comprometerse existencialmente para sempre coa arte dramática. A súa escasa permanencia no Conservatorio foi debida a que lle ofreceran un pequeno papel, o de Elicia, na versión francesa de La Celestina para o Théâtre Montparnasse, ao cal finalmente renunciaría para integrarse no elenco estable do Théâtre des Mathurins, despois de que Jean Marchat, membro do tribunal do Conservatorio, quedase impresionado cos excelentes dotes da incipiente actriz. Desta extraordinaria maneira, non sen pasar antes por unha proba, consegue un contrato con este teatro para toda a temporada e debuta como protagonista en Deirdre des Douleurs (Deirdre of the Sorrows), de John Millington Synge, en novembro de 1942, cando ía facer 20 anos de idade.

